                                      និរុត្តិវិទ្យាខ្មែរ - Khmer Philology
                               ពាក្យថា ៖  នគរហ៊្វូណន = នគរភ្នំ = នគរព្នង
                                                   ---
ពាក្យទាំងនេះ  នៅមានបញ្ហាចម្រូងចម្រាស​ មិនចុះសម្រុងគ្នាក្នុងចំណោមពពួកពហូសូត្រ  ឬចំណោមសាមញ្ញជន ជាពិសេសពាក្យទី៣  គឺពាក្យ “ព្នង” នេះឯង ។  
ពាក្យថា ហ៊្វូណន ជាពាក្យខ្មែរសុទ្ធ ​មិនមែនជាពាក្យចេញពីភាសាបាលី  មកពីឥណ្ឌានោះទេ  ។  នេះជាការបន្លឺសូរសំឡេងរបស់ជនជាតិមួយទៀត គឺចិន  ដែលមានការពិបាកអានពាក្យមួយម៉ាត់ ជាព្យាង្គ តម្រួតរបស់ខ្មែរ  ។ ការបន្ធូរ - បន្លាយពាក្យមួយម៉ាត់  អោយកើតបានជាពីរម៉ាត់  ជាពីរព្យាង្គរបស់ចិន ឃើញ ថាមានច្រើនដែរនៅខ្មែរ​យើង  ។ តាមកំណត់ត្រារបស់ចិនចំពោះពាក្យ ហ៊្វូណន ឃើញថា វាជាការកត់ត្រា មួយតាម​បែប transliteration ​គឺសរសេរទៅតាមការឮ - ការបន្លឺសំឡេងតាមបែបចិននេះឯង  ។  បច្ចុប្បន្នសម័យ ភាសាវិទូ (Linguist) ឬ ប្រវត្តិវិទូ (Historian) មិននិយមប្រើរបៀប transliteration នេះច្រើន ទៀតទេ  គឺគេប្រើរបៀប transcription​ វិញ  ដែលជារបៀបសរសេរដាក់អោយត្រូវ នឹងតួអក្សរនីមួយៗ នៃ ពាក្យនោះ  ។  មិនតែប៉ុណ្ណោះ គេយកពាក្យសរសេរជា ”ភាសាដើម” មកដាក់អែបភ្ជាប់ជាមួយនឹងពាក្យនោះ​តែម្តងក៏មាន ។  ការធ្វើបែបនេះ  គឺដើម្បីចៀសវាងការភ័ន្តច្រឡំ ក្នុងការបកស្រាយនេះឯង  ។  ទោះជាយ៉ាង ណាក្តី  ពាក្យថា  “ហ៊្វូណន” មានការស្របគ្នាច្រើន​​ក្នុងចំណុចមួយថា  ពាក្យនេះជាពាក្យ “ចិននិយាយខ្មែរ មិនច្បាស់”  ។  រីឯន័យវាវិញ នៅតែស្រពិចស្រពិលនៅឡើយ  ។
• ពាក្យថានគរ ភ្នំ ជាពាក្យខ្មែរសុទ្ធ  មិនមែនជាពាក្យចេញពីភាសាបាលី  មកពីឥណ្ឌានោះទេដែរ  ។
ពាក្យខ្មែរប្រើក្នុងសិលាចារឹកជាច្រើន​ សរសេរជា  វ្នំ vna½ - វ្នុំ vnu½ ដែលក្រោយមក ការវិវត្តិន៍នៃតួព្យញ្ជនៈ  វ (V) បានក្លាយទៅជា ព(B) (ព្នំ Bna½) ហើយទីបំផុតក៏បានក្លាយទៅជា ភ (Bh) គឺពាក្យ (ភ្នំ Bhna½) ដូចសព្វថ្ងៃនេះ  ។ 
• រីឯពាក្យថា នគរ (nagara) នេះទៀតសោត  ខ្មែរជំនាន់មុនច្រើននិយមប្រើពាក្យថា  កុរុង > ក្រុង (ឧទាហរណ៍ ៖ ​ ក្រុងភ្នំ = គឺនគរភ្នំ  ឬ​ស្តេចស្វោយរាជនៅ “ទីក្រុង” City ភ្នំ) ។  
• ចំពោះពាក្យថា ប្រទេស ដែលខ្មែរប្រើសព្វថ្ងៃ  គេនិយមយកពាក្យ ស្រុកមកប្រើ ព្រោះពាក្យ ស្រុក ជាពាក្យខ្មែរសុទ្ធ  ដូចជា​​ពាក្យថា ស្រុកខ្មែរ - ស្រុកបារាំង - ស្រុកយួន - ស្រុកចិន  ។ល។  
ពាក្យ ប្រទេស (country) ជាពាក្យបាលីក្លាយ  វាជាពាក្យចេញពីឥណ្ឌាមក ហើយអ្នកចេះបាលីបារគូ -ចេះ សំស្ក្រឹតពីឥណ្ឌា គេបានទម្លាក់ពាក្យ ស្រុកចោល អោយទៅជាតូចជាងខេត្តទៅទៀត  ព្រោះអ្វីដែលមាន កំណើតចេញពីខ្មែរសុទ្ធ  -  វាអន់ - វាទន់ទាប មិនសូវជាប្រសើរខ្ពង់ខ្ពស់ ដូចជាភាសាបរទេសទេ  ។ អត្តចរិត បែបនេះ វាកើតមានជាប់ជាយូរមកហើយក្នុងរង្វង់សង្គមខ្មែរយើង - សម័យមុន ក៏ដូចជាសម័យនេះ ដែរ ។  	
ក្នុងសិលាចារិក យើងឃើញពាក្យឯទៀតដែលមាន លក្ខណៈស្របនឹងពាក្យ ភ្នំ ដូចជាពាក្យថា​ 
វ្នុរ vnur -  ​វ្នូរ  vn³r > ផ្នូរ ជាទីទួលដែលប្រើការជាទីសម្រាប់ធ្វើសក្កា​​​​​​​​​​​​​​​​​​​​​​​​​​​​​​​​​​​​រៈបូជា  មាន​ការកប់ខ្មោច​ (ផ្នូរខ្មោច)នេះ ជាដើម  ។  ក្នុងពិធីបុណ្យខ្មែរជាច្រើន - ផ្នូរ ឬពំនូកនៅពេលដែលគេផ្តុំពូនដុំ អោយកើតធំឡើងទៅ គេក៏​សន្មត ថាជា ភ្នំ ដូចជាពូនភ្នំខ្សាច់ - ភ្នំស្រូវ  ។  វប្បធ៌មឥណ្ឌា​បានពន្យល់ខ្មែរថា  អ្វីៗដែលមានទម្រង់ជាពំនូក - ជាផ្នូរ - ជាភ្នំ  គេសន្មតថាវាមានធាតុជាឈ្មោល male  ។  ផ្ទុយទៅវិញ ​ស្ទឹង - បឹង - ទន្លេ គឺមានធាតុជាញី female ។  ចំពោះពាក្យ ភ្នំនេះ យើងឃើញថាវាមិនសូវជាមានការចម្រូងចម្រាសគ្នាប៉ុន្មានក្នុងការពន្យល់ពាក្យ ហ៊្វូណន  ប្រែថា ភ្នំនោះ ។
តែផ្ទុយទៅវិញពាក្យ ព្នងនេះ  ចំពោះអ្នកដែលមិនសូវយកចិត្តទុកដាក់ក្នុងភាសាសាស្ត្រ  ច្បាស់ជា នឹងប្រកែកដាច់ក្បាលដាច់កន្ទុយជាមិនខាន - ថាវាមិនមែនទេ​​ - វាមិនសមហេតុសមផលទេ - វាជាការមាក់ ងាយ មាក់ថោកដល់ជាតិខ្មែរ  ថាជាជាតិមានពូជពង្សខ្ពង់ខ្ពស់កសាងអង្គរ  ដោយការពន្យល់ភ្ជាប់ពាក្យ ព្នងទៅនឹង ភ្នំ ទៅនឹង​ ហ៊្វូណន ។
តទៅនេះ  គឺជាការសាកល្បងរាវរកក្នុងវប្បធ៌មខ្មែរ និងក្នុងនិរុត្តិសាស្ត្រ ថាអ្វីទៅដែលហៅថាព្នងនោះ  ។
ក្នុងសង្គមខ្មែរពាក្យថា ព្នង ត្រូវបានគេអោយតម្លៃថា វាជាពាក្យមិនល្អ - មិនថ្លៃថ្នូរ  ។​ គេច្រើនសំដៅទៅលើ
មនុស្សមួយក្រុមតូច  ដែលមិនសូវមានការគួរសម - មិនសូវស៊ីវិល័យ ព្រោះស្ថានភាពនៃការរស់នៅវាឆ្ងាយពី ទីក្រុង  ។  ការថាបែបនេះ វាត្រូវនឹងចំណង់ចំណូលចិត្តខ្មែរភាគច្រើនស្រទាប់រួចមកហើយ  ។​​  តែការពិត ទៅវិញនោះ  ព្នងជាអ្នកណា ? -  ព្នង មិនសំដៅទៅលើមនុស្ស​មួយក្រុមតូចនោះទេ  ។ នៅសម័យដើម  មនុស្សក្នុងតំបន់អាស៊ីអាគ្នេយ៍ ​ មានអ្នករស់នៅតាមតំបន់វាលទំនាប  តាមដងទន្លធំៗ  ដូចជាទន្លេមេកុង (មេគង្គ) ទន្លេមេណាមជាដើមផង ​- ហើយក៏មានអ្នករស់នៅតាមតំបន់ខ្ពង់រាប​ -ទីខ្ពស់ៗ មានតំបន់ភ្នំ​​ផងដែរ  ។  ពួកអ្នករស់នៅក្នុងតំបន់ព្រៃភ្នំ  គេច្រើនហៅថាពួកអ្នកភ្នំ highlanders, montagnards ។  ពួកភ្នំ > ពួកព្នង  ជាពួកក្រុមធំ  ជាអ្នកស្រុកដើម indigenous មិនសូវ​មានធ្វើពនេចរ ទៅទីណាឆ្ងាយ  មានទំនាក់ទំនងនឹងក្រុម ឯទៀតដូចជាពួកក្នុងតំបន់ទំនាបទេ  ។  អរិយធ៌មពួកនេះ  ក៏មិនសូវជាមានការផ្លាស់ប្តូរច្រើនប៉ុន្មានដែរ បើ ប្រៀបធៀបទៅក្រុមដែលរស់នៅតាមតំបន់វាលរាប  ។  តែយ៉ាងណាក៏ដោយ  ពួកព្នងនៅតែជាពួក ខ្មែរលើ  ខ្មែរអ្នកនៅតំបន់ភ្នំ  - ខ្មែរដែលជាខ្មែរលើសពីខ្មែរសព្វថ្ងៃ ដែលមានឈាមជ័រមិនសូវលាយឡំ​​នឹង​សាសន៍ ដទៃ ។  ក្នុងពេលកលិយុគ  ដែលបាក់ចាញ់សង្រ្គាមនឹងសត្រូវម្តងៗ    ខ្មែរមួយភាគ​​បានរត់រក​ព្រៃជាជម្រក លាក់ពួនអាត្មា  ។  កាលបើបានរស់នៅជាប់យូរនៅកន្លែងណាមួយ  ហើយបានសុខសន្តិភាព​ផងនោះ ក៏គេមិន ចង់ចេញទៅទីណាទៀតដែរ  ។​  ការរៀបរាប់មកនេះ  មិនអាងទៅលើក្បួនខ្នាតបរទេស​​  មានអឺរុប​ -​ឥណ្ឌាណា មួយនោះក៏ទេ​ដែរ  តែវាជាសមោធាន - ការរួមផ្សំ (combination)នៃការយល់ដឹងមួយ អំពីអ្វីដែលហៅ ថាខ្មែរ​​  គឺវាមិនថិតតែ​ក្នុងក្របខ័ណ្ឌតំណាម (imitation)មួយដែលគ្រាន់តែ រៀនហើយ សូត្រតាមគេ  - មើល តាមគេ - ឃើញតាមគេ​ - យល់តាម​គេ - ជឿតាមគេ ហើយ ពេញចិត្តតាមគេនោះទេ  ។ វាត្រូវតែមាន ជាការរៀនសួរ - ការសួរនាំ - ការ ជជីកសួរ ដែលជាបែប critical thinking មួយអោយ ឃើញថាអ្វីដែល មានរួចមកហើយនោះ  វាមែនទេ - វាត្រូវទេ​​ - វាសមហេតុផលទេ  - នេះហើយដែលជាបែបតាមគន្លង ព្រះ ពុទ្ធោវាទថាអោយចេះយក​ បញ្ញាមកប្រើនោះ (use your knowledge and wisdom not by Belief but by Faith សទ្ធា saddh±)។
ក្នុងនិរុត្តិសាស្ត្រ ​ ព្យញ្ជនៈ៤តួ​​ក្នុងក្រុម នាសិក (nasal consonants) រួមមាន​  ង​ª - ញñ - នn - ម m ឬ o ½ ដែលបន្លឺខ្យល់តាមច្រមុះ  ច្រើនតែដោះដូរគ្នាបាន ក្នុងក្រុមជាមួយគ្នា ព្រោះទីបន្លឺរបស់វានៅជាមួយគ្នា  គឹ នៅត្រង់ច្រមុះនេះឯង  ។​ ព្យញ្ជនៈប្រកប (final consonants) ​ង​ª និង  ម m ឬ o ½ វាអាចដោះដូរគ្នាបាន ក្នុងពាក្យ ព្នង Bnaª ទៅជាពាក្យ ភ្នំ Bhna½ នេះ ។  
គ្មានអ្វីដែលប្រកែកថាពាក្យ  ព្នង និង ពាក្យ ភ្នំ  មិនមែនជាពាក្យក្នុងក្រុមតែមួយនោះទេ  លើកលែង តែថា​ ភាពក្រអឺតក្រទម  វាមានថិតនៅក្នុង អញ នៅឡើយប៉ុណ្ណោះ ។៚

PS:  អត្ថបទនេះបានសរសេរឡើង  ក្នុងពេលដែលមានការប្រកែកប្រណាំងគ្នា ក្នុងសភាជាតិខ្មែរពេលថ្មីៗនេះ - ដោយតំណាងរាស្រ្ត ម្នាក់ បានប្រមាថ​និង​ ត្មះតិះដៀលគ្នាប្រៀបប្រដូចទៅនឹង “ពួកព្នង” ។ បានចុះរួចមកហើយក្នុង Camdisc. ហើយមានការកែសម្រួលអក្ខរាវិរុទ្ធ ខ្លះៗ ដើម្បីអោយមានសុក្រឹតភាព ។ (កំណត់អ្នកនិពន្ធ - March 2013) ។៚                                                                    
                               ---

Page 1 of 3

